
LAWATAN DR MAHATHIR BAWA HARAPAN KEPADA RAKYAT KELANTAN

    KOTA BAHARU, 20 Julai (Bernama) -- Lawatan kerja dua hari Datuk Seri Dr
Mahathir Mohamad ke Kelantan bermula Khamis ini, pastinya membawa segunung
harapan kepada anggota Umno dan rakyat Kelantan yang mahukan BN berkuasa
kembali di negeri ini.
    Dengan bahang pilihan raya umum kian dirasai, pastinya kehadiran Dr
Mahathir diharapkan dapat mengukuhkan semangat kerja dan iltizam di
kalangan Umno bagi merampas semula tampuk pemerintahan kerajaan Kelantan
daripada penguasaan PAS sejak 1990.
    Kunjungan Perdana Menteri ke Kelantan kali ini juga menggandingkan
semula dua tokoh - Dr Mahathir dan Tengku Razaleigh Hamzah yang baru
dilantik pengerusi Badan Perhubungan Umno Kelantan sebulan lepas.
    Dalam keghairahan Umno untuk menawan semula Kelantan dari PAS, Dr
Mahathir dan Tengku Razaleigh dilihat sebagai dua pemimpin yang boleh
merealisasikan hasrat itu.
    Tengku Razaleigh dalam setiap pertemuannya bersama rakyat di seluruh
negeri sejak dilantik 20 Jun lepas turut berjanji membawa perubahan ke
Kelantan dengan bantuan kerajaan pusat.
    "Kalau dia (Dr Mahathir) bagi sokongan pada ambo (saya), apa yang
rakyat minta kita akan tunaikan," kata-kata yang sering diucapkan Tengku
Razaleigh dalam setiap majlis pertemuan dengan rakyat.
    Sokongan pertama dibuktikan dengan pelaksanaan pembinaan bangunan
terminal baru Lapangan Terbang Sultan Ismail Petra, Pengkalan Chepa dan
upacara pecah tanahnya akan dilakukan Perdana Menteri pada hari pertama
lawatannya.
    Pembesaran lapangan terbang itu akan memberi banyak kemudahan kepada
rakyat Kelantan seperti bakal-bakal haji boleh berlepas terus ke Makkah
tanpa menukar penerbangan di Lapangan Terbang Antarabangsa Kuala Lumpur,
Kelantan akan menerima lebih ramai pengunjung dan secara tidak langsung
bertindak sebagai pemangkin kepada sektor ekonomi dan pelancongan.
    Menurut satu kenyataan yang dikeluarkan Jabatan Penerangan negeri, Dr
Mahathir dan isteri Datin Seri Dr Siti Hasmah Mohamed Ali dijangka tiba di
lapangan itu pada pukul 11.30 pagi Khamis.
    Beliau akan menghadap Sultan Kelantan dan makan tengah hari di Istana
Negeri sebelum menghadiri perjumpaan dengan Jawatankuasa Badan Perhubungan
Umno dan BN negeri.
    Perdana Menteri akan menyempurnakan upacara pecah tanah terminal baru
itu pada pukul 5.15 petang dan menghadiri majlis makan malam bersama
pegawai-pegawai kerajaan negeri, persekutuan dan pemimpin masyarakat di
Hotel Diamond Puteri.
    Pada pagi Jumaat, Dr Mahathir dijadual mengadakan perjumpaan tertutup
dengan jawatankuasa Badan Perhubungan Umno Kelantan manakala Dr Siti Hasmah
melawat rumah Sri Kenangan, Taman Kemumin di Pengkalan Chepa.
    Perdana Menteri dan isteri dijangka berlepas pulang ke Kuala Lumpur
pada pukul 11 pagi.

